
Токтогул суунун түбүндө,

Атамдын изи калгандыр.

Алаамат ушул дүнүйө,

Миң деген менен жалгандыр.

Эс тартып калган кезимде,

Көл каптайт деген имиштер

айланып кетип чындыкка,

Көрчүлөр ишке киришкен.

Казыла баштап мүрзөлөр,

Топтолгон эл-журт айылдан.

Чок басып апам алгандай,

Бетине жашы жайланган.

Ишенип жүрдүм мен болсо,

Атамды көрөт экем деп.

Алты жыл жаткан көрүнөн,

Бүп-бүтүн чыгат экен деп.

Шагырап чыкты сөөктөрү,

Көзүнүн орду чуңкурчак.

Кабырга, жилик терисиз,

Тургандар ыйлайт бүт курчап.

Апамды көргөн адамдар,

Кейишип көзүн жаштады.

Жоолугун шамал учуруп,

Жайылып кетти чачтары.

Калтага сөөктү салышып,

Көрчүлөр гана кейишпейт.

Карылар “жаман адат” – деп,

Сөөктөрдү үйгө беришпейт.

Сөөктөрдү жүктөп калың эл,

Жаңы эле жүктөп кетишкен.

Секирип түшүп чуңкурга,

Атама боюм тенешкем.

Бышактап жүргөн бир топ эл,

Мүрзөгө тынбай барышкан.

Чуңкурдан мени көрүшүп,

Кокуйлап сууруп алышкан.

Адамдар мындай азапка,

Аргасыз эле көнүшкөн.

Атамдын сөөгүн өз жери,

Мазар-Суу жакка көмүшкөн.

Алаамат түшкөн учурду,

Унутсун кантип көргөндөр.

Жандары жаннат болсо экен,

Бир эмес эки өлгөндөр.

Ошондон бери ушул күн,

Арманым келет арылбай.

Көп болуп сөөктөр, атамдын

Мүрзөсү калган таанылбай.

Эңсеген элдин тилеги:

“Жеримди кайрып берсе экен.

Суулардан жерди бошотуп,

Бейпилдик кезим келсе экен”.

Токтогул суусу суу эмес,

Көзүмдүн жашы ал менин.

Бабалар жерин сагынган,

Көзүнүн жашы ал элдин.

Токтогул көлү көл эмес,

Көзүмдүн каны ал менин.

Бейиштей жерден айрылган,

Жүрөктүн каны ал элдин.

Кырк жаш

Кырчылдаган опуртал,

Кырк жаш деген не деген?

Кыр-кырлардан гүл терип,

Кызылгаттан же деген.

Таш чайнаган күндөрчү?

Таңдайыма бекиптир.

Кызык кезим кылактап,

Кырдан ашып кетиптир.

О улуу күч, өлүмдөн

башкаларын тез келтир.

Бүкүрү бел, тиши жок,

Жетип келет жез кемпир.

Ай узатат ыр пирин
Эртеңкиге таштап калган тирлигин,

Асман уктайт Жерге төшөп кирпигин.

Коюу кирпик жылчыгынан шыкаалап,

Ай узатат мени көздөй ыр пирин.

Терезеге мурдум менен бир тийип,

Уйку соонун ортосунда киртийип.

Өжөрлөнүп жырыгына чырактын,

Олтурамын жылдыздардан ыр тигип.

Буту менен Айды тээп акырын,

Асман аста жыйып барат канатын.

Жерди көздөй ырыс чачып жиберди,

Чыгыштан Күн нур себелеп баратып.

Илхам
Ыр менен баштап таңымды,

Ыр менен күндү бүтүрөм.

Пар жаздык жаздап башыма,

Илхамды тосуп күтүнөм.

Гүл төшөп салдым астыма,

Колго алып ырдын теспесин.

Ак жоолук салдым башыма,

Учуртуп шамал кетпесин.

Келегөр илхам келегөр,

Өмүрү ырдан танбаймын.

Күйөөсүз жашай алсам да,

Лирасыз жашай албаймын.

Уктабай түндө көшөрө,

Сүйүүдөн тартып көшөгө.

Жанымды сенден аябайм,

Нөшөрлө ырым, нөшөрлө.

Көкүрөк жашым кулатып,

Көөдөндү жарып туйлаба.

Аз күндө келем ыр болуп,

Ыйлаба ырым, ыйлаба.

Неге мынча сулуусуңар
Жигиттер силер укмуш сулуусуңар,

Жүзүңөр мээрим чачып жылуусуңар.

Антсе да берген антты аткаралбай,

Кээ бириң жалган айткан шылуунсуңар.

Жигиттер, өмүргө нур чачасыңар,

Жайнатып кыздын көркүн ачасыңар.

А бирок, мен сүйлөсөм анча-мынчаң,

Тымпыйып жооп табалбай качасыңар.

Жашоонун жыргалына тунасыңар,

Сүйүүдөн силер бакыт курасыңар.

Сүйдүрүп өзүңөргө ашык кылган,

Жигиттер, неге мынча сулуусуңар.

Бактыма деген билигим али жана элек
Сураба досум, сураба корком, жашымды,

Бийикке чыгып алыстап кетип карасам,

Ат чабым алыс, өтө эле алыс аралык,

Оор тартып түшөт жашымды салган таразам.

Бийиктеп барам канчалык узак жол билбейм,

Алдымда токой чытырман кирсем адашам.

Алдаба жашым, отузда ойнум кана элек,

Оңколой ашып, кечээ эле ойноо бала элек.

Калп айтпа жашым, паспортум актай бош турат,

Бактыма деген билигим али жана элек.

Азоо тай минип ооздуктап турсам туйлатып,

Суурулуп колдон бошонуп чыгып баратат.

Денемде жүрсөң билбепмин ууру экениң,

Кеттиңби жашым көрүнөө мени карактап.

Ыр менен жашым төгөм
Сүйүүмдү сунсам сага,

Сүйүүгө болбой даба.

Ооруган жүрөгүмдү,

Оорутуп койдуң кайра.

Сүйүүнүн көзү сокур,

Байкабай сүйдүм кокус.

Бир мээлеп атып салдың,

Гүлгүн жаш менен отуз.

Көзүңдө менин түсүм,

Муңайым муңдуу жүзүм.

Мөлтүрөйт карап көрчү,

Кыйнадың эмне үчүн.

Көкөлөп көккө төбөм,

Көрүнөө эрдиң өбөм.

Ырахат тартууласаң,

Ыр менен жашым төгөм.

Түртүшүп турмуш жүгүн,

Түшкүчө иңир күүгүм,

Тагдырга табалатпай,

Түгөйүм болчу бүгүн.
Көздөрүң

Көздөрүң сенин электр,

Киловольт чачып жүзүмө.

Тулкумдун баарын күйгүзүп,

Жөн кирген жоксуң түшүмө.

Көздөрүң сенин - көз боочу,

Кыздай көрк берип түсүмө.

Толкунга мени мингизип,

Соо кирген жоксуң түшүмө.

Чачыма сайган тарагым,

Колума тийген жарагым.

Электр чачкан көзүңдү,

Элжиреп келет карагым.

***

Онтойм неге, оорум бар беле,

Ойлойм сени, акым бар беле.

Оргуштаган ичте толкунду,

Батыралбай ичим тар беле.

Ден-соолугум таза, чың дегем,

Өз ишимде бир топ тың элем.

Карегиңде торго кептелип,

Унчукпастан турам кың дебей.

Онтотпогун менин жанымды,

Кайрып бергин супа таңымды.

Көздү жумуп өтүп кетмекмин,

Бул дүйнөдө билсем барыңды.

Жанымды таштап кетипмин

Кыямат-кайым түшүрүп,

Кыядан туруп кезиктиң.

Кылчактап карап жаныңда,

Жанымды таштап кетипмин.

Тетиктей тилсиз баш ийем,

Каалаган жакка бурасаң.

Колуңда турат бир жаным,

Түшүрүп ийбе суранам.

Гүл болуп өскөн таштагы,

Ойноок кез калды баштагы.

Апкелип берчи жанымды,

Албайын сенден башканы.

Жашагымды келтирет

Кирпиктерим асманды шыпырышат,

Кош көздөрүм тоолорду сылап турат.

Көк шиберге жыгылсам кулач уруп,

Шылдыр булак жылгада жашайт кулап.

Шылдыр булак дайрага шашыларбы,

Дайра ташып деңизге ташыларбы?

“Ээн талаа,эрме чөл” жашоо тыптынч,

Жашагымды келтирет жашагымды.

Кол кармашып бөлүнбөйт  тоолор жаны,

Былкылдабайт, тоготпойт атагымды.

Үшүп турган боз чымчык жаз чакырат,

Жашагымды келтирип жашагымды.

Сенден өткөн
Күнгө жайган төшөктө уктатамын,

Күн жыттанып магдырап укта жаным.

Күндү көргүн түшүңдө айды көргүн,

Кызганычтан сүйлөнсөм укпа жаным.

Айдай кызды алкымдан сүйүп көргүн,

Гүлдөй кызды көзүнөн өөп көргүн.

Ширин кызга ширеңди төгүп көргүн,

Төгүп бүтүп, ойгонуп мага келгин.

Чоочун аял баары бир мендей болбойт,

Менден өткөн бактылуу бүлө болбойт.

Күн  жытанып мемиреп  укта жаным,

Сенден өткөн дүйнөдө күйөө болбойт.

Перевод

Одеяла развешу сушиться на солнце,

Спи, любимой мой, в пахнущей светом постели.

Снится пусть тебе Солнце с Луной темно белой,

И не слушай ревнивых моих песнопений.

Обнимой Луноликую, станом газели,

Зацелуй Солнцеликую в губ карамели.
Мед любви, расплескай ты у сладостей в теле,

И проснувшись, к моей возвращайся постели.

Ведь чужие они, не сравнятся со мною,

В счастье быть тебе парой, в любви беспримерной.

Спи, любимый мой,в пахнущей солнцем постели, 

В мире лучше тебя нет мужчины, поверь мне!

Байкатпастан багымды ачып салдың 
Кош бол менин акылсыз эски жылым,

Сүймөнчүктүү күнүмөн уурдап алган.

Боз кыроодо бозоруп үнүм ооруп,

Каргылданып артыңан ырдап калгам.

Кош аргасыз, эси жок эски жылым,

Көйрөңдүктү үстүмө үйгөнүңчү.

Көпкөндүктөн кыркымда кыргын болуп,

Кырчындай жаш баланы сүйгөнүмчү.

Кош эмесе, эсилим эски жылым,

Ат жалынан карматпай качып калдың.

Көшөгөмдү көгөртүп, жүзүм сылап,

Байкатпастан багымды ачып салдың.

Балканактай бала сал

Кел жаңы жыл, куржун толгон жык-жыйма,

Бакыт, насип, ырыс чачып кылымга.

Мээримдүү кыл адамдардын жүрөгүн,

Адамга окшош маймылдардын жылында.

Кел жаңы жыл, жакшылыкка жарап кал,

Жамандыктын жолун тороп ала сал.

Бешигиме ыйлаак, кежир, тебенээк,

Эрке, тентек балканактай бала сал!

Ала-Тоо сени бербеймин

Ак жоолук салып башына,

Ай мончок сулуу келиндей.

Ала-Тоо турат ийилип,

Ак пейил кутман элиндей.

Күрмөнү кийип жашылдан,

Көкүрөк тосуп жоосуна.

Ала-Тоо сени бербеймин,

Жанымдан жакын досума.

Төрүңдө өскөн көк майсан, 

Үргүлөп кетем кыңкайсам.

Көркүңө көркүң кошулат,

Үстүңө төшөп ыр жайсам.

Баркыңа жетер бекемин
Ээлеген айыл этегин,

Улуу тоо менин мекеним.

Баркыңа жетип ырдоого,

Үлгүрбөй калбас бекемин.

Улуу тоо менин мекеним,

Уларлар ээлеп этегин.

Көзүм бар кезде көп ырдап,

Баркыңа жетер бекемин.

Ноокатым

Мен Ноокат районундагы Токтогул атындагы 

мектеп-интернатта окугам.

Кагылайын Ноокатым,

Ыр жаз деп калем карматтың.

Өзүңдөн жазып үйрөнүп,

Чоң китеп эми жараттым.

Бытыкый кезде окуган,

Интернат кетпей көңүлдөн.

Жөтөлүп калсам бөпөлөп,

Энемдей мээрим төгүлгөн.

Алыстан келип кошулсам,

Өгөйлөбөй баткызды.

Унутту бекен агайлар,

Арыкчырай ак кызды.

Мен көргөн Сава, жашыл бак,

Ордунда баары тургандыр.

Ошондо өзүм көргөндөй,

Оюн-зоок, майрам кургандыр.

Издерим калган сайлар да,

Келет деп мени күткөндүр.

Кештедей жердин кооздугу,

Шыктантып мени түрткөндүр.

Арадан өттү жыл сызып,

Бир жолу дагы барбадым.

Балалык өткөн жер ысык,

Эсимден кетпей арбадың.

Сагындым сени Ноокатым,

Чыгарып быйыл демимди.

Тиземди бүгүп чөгөлөп,

Кучактап келем жериңди.

Сагындым сени Ноокатым,

Толтуруп быйыл кемимди.

Чыгынып барып жүздөшүп,

Өөп бир келем элиңди.

Анан дагы сен ыйык
Апа сенин тилиң албай тултуям,

Эшикти «тарс» жаап салып дуңкуям.

Капысынан коркунучка кабылсам,

Жандалбастап апакелеп кыйкырам.

Тоготпостон басып кетем кол шилтеп,

Моюн толгоп каяша айтып сөзүңө.

Жаман жолдо тайып кетсем баары бир,

Коргойсуң деп ишенемин өзүңө.

Кудайсызды кудайлап жүр деп тыйып,

Кудай ыйык деп калабыз кеп кылып.

«А» дегенде «апа» келет оозума,

Кудай ыйык, анан дагы сен ыйык!

Бар экеним билинем
Тирүүмдө көзүм барында,

Тик жазган ырым ыргалат.

Кыргызда жүрсөм, мендейди

Казагың көрбөй кыйналат.

Азапта жүрүп мен өчсөм,

Арманга бышкан ыр калат.

Кытайга кетсем, мендейди

Кыргызың таппай кыйналат.

Кыргызың колдо бир ууч дейт,

Акын көп дешет калкыңан.

Ушундай сонун акын бар,

Арасын ачып калпысаң.

Калпысаң колго илинем,

Бар экеним билинем.

Бир ууч эмес, миң ууч деп,

Кыргызды мактап сүйүнөм. 

Күйүттү башка үйдүңбү

Сагындым сени сагындым,

Сагынган үнүм жетпейби.

Саргайтып жүрө бергенде,

Сагынчым уруп кетпейби.

Күттүрдүң мени күттүрдүң,

Күткөнүм билбей жүрдүңбү.

Бейкапар жүргөн кезимде,

Күйүттү башка үйдүңбү.

Сүйдүрдүң мени сүйдүрдүң,

Сүйгөнүм билбей жүрдүңбү.

Сүйүптүр ушу байкуш деп,

Сөөмөйүң сайып күлдүңбү.

Сагындым сени сагындым,

Сүйүүмө ууну куйсаң ад.

Жарыя айтып таштадым,

Мейли күл, мейли ырсаңда.

Кайтайын эми артыма 
Чарчадым окшойт, кайтайын эми артыма,

Тургандыр күтүп түнөгүм деле түнөрүп.

Күткөндөн сени, күткөндөн пайда таппадым,

Көрүшпөй калсак кош болгун, кошкун түбөлүк.

Эскирип сүйүүм, тетиги сынган трактыр,

Андагы сүйүүм сүйүү эмес десем уяттыр.

Керимсел согуп анда да ушул жел эле,

Дагы эле ошол керимсел согуп тураттыр.

Турмушка тыңсың, өжөрсүң дагы тетиксиң,

Көздөгөн максат, ойлогон ойго жетипсиң.

Агарып чачым калгыча күтүп мен жүрсөм,

Башканы сүйүп, бөлөктү сүйүп кетипсиң.

Издеримди издериң

Өтө берип сен баскан асфальтыңан,

Таманымдын такасы тешип салган.

Менин изим көрүнөт бадырайып,

Миң-миллион издердин арасынан.

Үйгө кеткен жолуңду карап улам,

Таманымдын такасы таптап салган.

Сенин изиң көрүнөт бадырайып,

Санак жеткис издердин арасынан.

Издериңди издерим басат таптап,

Экөөнү тең учурат шамал жайпап.

Сага кеткен изимди улаштырса, 

Айга жетип кайрадан жерге кайтат.

Табигаттын ичинин тардыгын эх,

Айга жеткен издерим сага жетпейт.

Күтүүлөрдүн буттары жолдо калып,

Таманымдын тактары эстен кетпейт.

Өөп койчу
Кирпигим уюп турат,

Сагынчты көтөралбай.

Келем деп келбей койдуң,

Кетпеген кегиң бардай.

Сагынчты саргайттырбай,

Саат сайын көрүшөлү.

Далилдеп сүйүүбүздү,

Кел жаным өбүшөлү.

Эл угат акырын бол,

Эл билбес жакыным бол.

Ааламды алоолонткон,

Атактуу акыным бол.

Кирпигим сынып барат,

Кирпикче жумшак болчу.

Унутуп күтүүлөрдү,

Кел мени өөп койчу.

***

Ырдасам ырым укпайсың,

Ойлосом ойдон чыкпайсың.

Ыргытып берсем бактымды,

Алакан жайып тутпайсың.

Эх, жыргал экен көздөрүң,

Адашып кетти сөздөрүм.

Көкүрөк ылдый кулатып,

Көлдөтүп жашым төккөнүм.

Ырдасам мукам үнүмсүң,

Ыргалып назик гүлүмсүң.

Жайнатып турсаң көзүңдү,

Көкүрөк кантип түңүлсүн.

Карагат экен көздөрүң,

Канжалап кетти сөздөрүм.

Азгырып коюп жүрө бер,

Өгөйүм эмес өздөйүм.

Периштем экениң билбепмин
Асманда жашасаң эмгиче,

Келмексиң угузуп бир дабыш.

Сен кеткен жол татаал, жол алыс,

Асман-Жер ортосу бир карыш.

Жерде да жашабайт окшойсуң,

Айылдап барганда көрмөкмүн.

Дидарың сагындым секетим,

Азап го өзүңдү көрмөгүм.

Тайгылсам түз жолго түшүрүп,

Жолумду түзөгөн ким депмин.

Ийнимде отурган периштем,

Периштем экениң билбепмин.

Таалайлуу болгун сен эми

Көзүмө батты сүрөттөй,

Экөөбүз жүргөн кош элес.

Тумандай каптап тепсеген,

Ойлордон башым бош эмес. 

Сен менен, сен-сен, сен менен,

Бактылуу күндү тилегем.

Быт-чыты чыгып чачылып,

Калаарын такыр билбегем.

Турмуштун өткүр элеги,

Таалайлуу болгун сен эми.

Сөөрүмдө калды илинип,

Сүйүүнүн сары желеги.

Өрт өчүргүч табылбайт 

Жүрөгүмдөн алоолонгон от көрдүм,

Жалыны тээп, жабыркатып кабылдайт.

Өрттү койгон табылса да заматта,

Өрттү өчүргүч алигиче табылбайт.

Кыян жүрбөй, сел каптабай дегеле,

Жеңил болсо убаданын бекиши.

Сүйүү кургур оңой кирип денеге,

Бу сүйүүнүн  тозок экен кетиши.

Бери буруп жөөккө арык ачсам да,

Кошулбайсың, башка, бөлөк нуктасың.

Көрүнөсүң көрбөс үчүн качсам да,

Мени гана кыйнаганга устасың.

Жүрөгүмөн алоолонгон от көрдүм,

Жалындайт да, жалбырттайт да, балбылдайт.

Өрттү койгон табылса да оо эчак,

Өрттү өчүргүч эмдигиче табылбайт.

Сагындым
Сагындым сени. Сагынбайм дегем о бирде,

Сабаалап оюм, асмандап бийик жүргөндө.

Санаага батып, убайым тартып отуруп,

Жүгүрүп чыгам, абалап итим үргөндө.

Сагындым сени, сагынуу сырын ич билет,

Сагынчым сага жеткиче салкын кеч кирет.

Жаз-күзгө, анан кара чач акка алмашат,

Бардыгы тегиз өзгөрөт дагы эскирет.

Жыртылып калган кепемдин ичи тар болуп,

Жер үстүн тепсеп, жол басып келем кар болуп.

Сүйдүрүп коюп, денеме канды чуркатып,

Каниет канча, жүргөнүң сенин бар болуп. 

Алп денеңди эстеп коём

Сен жашаган атыр жыттуу калаага,

Келе берем магниттей тартылып.

Алп денеңди бир кучактап сүйгүм бар,

Ашып-ташып сагынычым артылып.

Ак сарайдын дарбазасы ачылуу,

Кирип келдим баштагыдай тартынбай.

Мен өзүңдү ээлеп алган сыяктуу,

Эшигиңди тарс-турс урам каккылай.

Каалгаң ачты эндик сүрткөн бир аял,

Ызаландым бойго бүтүп күйүтүм.

Тарс дедире жаакка чаап ийгендей,

Босогоңдо талкаланды үмүтүм.

Сен жашаган атыр жыттуу калаага,

Келбей калдым, көп күн өттү билинбей.

Аялдардын эрди сүйгөн жалмалап,

Алп денеңди эстеп коем түңүлбөй.

Сүйүүңдү сүртүп кеттиң жүрөгүмө
Катарлаш жүргөнүңдө баркың сезбей,

Канатсыз каларымды неге эстебей.

Коштошуп койдум беле курган жаным,

Канетип сенсиз өмүр өтөт дебей.

Сен кеткен караңгы жол жарык чачып,

Күнүгө ыйлай берем өңдөн азып.

Билгизбей тушап коюп кетиптирсиң,

Жаралап жүрөгүмө атың жазып.
Жумуштан шаңдуу кайтып түнөгүмө,

Оорубай куландан соо жүргөнүмдө.

Доктурдун күчү жеткис илдет берип,

Сүйүүңдү сыйпап кеттиң жүрөгүмө.

Асманда шамал толкуп, булут үркөт,

Ырдасам каргылданып үнүм бүтөт.

Коштошуп койдум беле курган жаным, 

Канткенде эми сенсиз өмүр өтөт.

Көздөрүң сулуу

Көзүңдүн нуру,

Жүрөктүн тору.

Тили жок жоодой,

Туткундап туру.

Көзүңдүн нуру,

Жүрөктүн шору.

Жиби жок тушап,

Бастырбай туру.

Көзүңдүн нуру,

Өзүңдө шуру.

Мынчалык неге,

Көздөрүң сулуу.

Эчен сай
Эчен, эчен,эчен сай,

Эчендеген кечем сай.

Сайдын ичин жаңырткан,

Булбул үнүн жаңылткан,

Тил безеген чечен сай.

Эсил кайран чечен сай!

Кургап калган нечен сай.

Суу калбаптыр агызган,

Сайдын ичин жаңырткан,

Сук-сугалак сагызган.

Айрый көрбө Ысык Көлдөн

Кыргызымдын бермети Ысык Көлүм,

Энчим болуп белекке келген эле.

Сүзүп жүр деп көлүмө чабак уруп,

Ысык Көлдүк жигитим берген эле.

Күчтүүсү ай, сүйүүнүн ошондогу,

Көлүн берип жанынан ыйык көргөн.

Ысык-Көлдүк баладан айрылганмын,

Айрый көрбө кудайым Ысык Көлдөн.

Колтугума бапестеп кысып келгем,

Муштумумдай жүрөккө сыйып келген.

Айрылганым жетишет жигитимден,

Айрыбачы жараткан Ысык-Көлдөн.

Өзүң бил

Жүрөгүмдүн терезесин ачам да,

Карегимди төшөп салып жолуңа.

Көгүчкөндөй учуп барып бырпырап,

Аста-секин конуп турам колуңа.

Көгүчкөндү эмне кылсаң өзүң бил,

Эрк өзүңдө чөктүрсөң да, өпсөң да.

Каалайсыңбы канаттарын жетилтип,

Баштан сылап көкөлөтүп өтсөң да.

Экинчи келбейм

Экинчи келбейм кош болчу деги,

Кечирип койчу акылсыз мени,

Күкүктөп дайым күндө эле чакыр,

Күүгүмдөп кечте келбеймин эми.

Сен үчүн эгер көрүнсөм делби,

Кимгедир балким көрүнөм пери.

Жолукпай калдык жер жүзүн изде,

Баркыма жетип баалоочу сенби.

Кайрылып келбейм канатым сынган,

Жоголуп калды бычагым кындан.

Эстебе мени бардыгы бүткөн, 

Пайда жок эми төгүлгөн ыйдан.

Экинчи келбейм кош болгун эми, 

Очокко түртүп өрттөдүң мени. 

Күлүмдү көккө сапырсаң дагы,

Гүл болуп чыгам көрктөнтүп элди,

Гүлдөтүп жерди.

***

Сүйүүдөн кылыч жасадым!

Чөгөлөтүш үчүн сени бутума.

Моюн толгоп буйругума көнбөсөң,

Кыя чаап туруп кетем кутула.

Сүйүүдөн канжар жасадым!

Кучактатыш үчүн сага тиземди.

Тил албасаң малып алып өпкөңө,

Ыргытамын жүрөгүмдө кишенди.

Бир сулуунун тизесин бек кучактап,

Жатыптырсың жалынып жерде сулап.

Мен сүйүүдөн жасаган кылыч, канжар,

Көзүмдөгү жаш менен кетти кулап.

Өкүт
Ширини болчум алманын,

Ширеси болчум алчанын.

Оозуна түшпөй чууруттум,

Шилекейин канчанын.

Шиңгили болчум жүзүмдүн,

Бышыгы болчум күзүмдүн.

Болжогон жерге үзүлбөй,

Болбогон колго үзүлдүм.

“Чымчыкты дагы кыйнабай,

Касапчы сойсун” деген бар.

Алчаны салса оозуна,

Данеги менен жеген бар.

Ичтеги данек түшмөк бар,

Боюна жердин бүтмөк бар.

Шак ийип, кайра мөмөлөп,
Турганым билбейт үзгөн жар.

Сүйүүдөн өлүп көргөн

Көзүңдүн огу тийип,

Чачырап бириндегем.

Сүйүүдөн өлүп калып,

Сүйүүдөн тирилгенмин.

Жаратым карттанса да,

Сыйрылбай кабык бойдон.

Жан сырым жан дүйнөмдө,

Келатат жабык бойдон.

Көз жашым түшүнүшөр,

Менчелик сүйүп көргөн.

Түшүнүп үшкүрүшөр,

Сүйүүдөн өлүп көргөн.

Күйүттү ичип алам

Кыжалат болгом далай өтүп кетти,

Ыйлагам далай ишке, бүтүп кетти.

Көбүнө колду шилтеп койгон менен,

Чачтарым кыроо басып үшүп кетти.

Көп күндөр көз алдымда кайып кетти,

Убада берген жигит тайып кетти.

Отуз жаш окторулуп оюн салып,

Казанда бышкан сүттөй байып кетти.

Чачымды сулуулаймын тарак менен,

Ырымды түгөйлөймүн  барак менен.

Өткөндөр өттү кетти, кейимей жок,

Күйүттү ичип алам арак менен.

Белди байлап, бекем жүрөм тыңыман

О кудай ай! Кимге мени кошконсуң,

Миң кабаттап чынжыр менен тосконсуң?

Бар пендеңе бакты бөлүп жатканда,

Мага чымчым бак бөлгөндөн коркконсуң.

Күндө,түндө атың менен сыйынам,

Тоону бөгөп көл курадым ыйыман.

Белди бүгүп төрт бүктөлүп калбастан,

Белди байлап бекем жүрөм тыңыман.

Сүйүп чыккам

Жакшы көйнөк кийип чыксам,

Сени чындап сүйүп чыккам.

Жаман көйнөк кийип чыксам,

Келбесиңди билип чыккам.

Үйдөн эрте күлүп чыксам,

Сени эңсеп сүйүп чыккам.

Кабагымды түйүп чыксам,

Алдаганың билип чыккам.

Кош он сегиз
Сүйрөлгөн бирөөдөн,

Сүйбөгөн күйөөдөн,

Сүймөнчүк балдарды,

Төрөгөм, төрөгөм.

Гүл болдум таштагы,

Сүйүүмө баштагы,

Талпынып жетпегем,

Он сегиз жаштагы.

Кайдасың он сегиз,

Билгизбей көптүргөн.

Айлакер жигитке,

Алкымым өптүргөн.

Кош эми он сегиз,

Күйүттөн жаш тамган.

Өзүңө жолугуп,

Жаздыгым бош калган.

Сүйгөнүм чыккынчылар

Күйөө деп тийгендерим,

Күйүткө илгендерим.

Күнчүлүк өмүрүнө,

Күкүктү мингендерим.

Түрлөнүп кийгендерим,

Түн сырым билгендерим.

Көрүнөө сатып кеткен,

Туруксуз сүйгөндөрүм.

Сүйүүгө кычкылсыңар,

Кашатсыз ычкырсыңар.

Турмушка Алдар-Көсө,

Сүйгөнүм чыкынчылар.
Сүйүп калдым

Турганда кыл учунда,

Кептелип бийик жардын.

Томолоп түшөрүмдө,

Мен сени сүйүп калдым.

Ушак кеп уулуп-уңшуп,

Уйпалап кара чаңдын.

Уусуна көмгөн кезде,

Мен сени сүйүп калдым.

Ой жигит оттон ысык,

Отуңа куйкаландым.

Жетпесим билсем деле,

Баары бир сүйүп калдым.

Түбөлүк биздин үйүбүз

Томсоруп турат мүрзөлөр,

Баралы жакын жүрсөңөр.

Томсоруу - кулак тундурат,

Тундурат кулак түрсөңөр.

Томсоруп турат мүрзөлөр,

Арбакка чындап күйсөңөр.

Курандан башка сурабайт,

Куранды оку билсеңер.

Жер үстүн тукум улантат,

Калтырып кеткен сүйүүбүз.

Томсоргон томпок мүрзөлөр,

Түбөлүк биздин үйүбүз.

Сөзүң сулуу чырактай

Ай жетилген чырактай,

Абдыраттың чунак ай.

Ай көрүнгөн тамагың,

Аңги-маңги кылат ай.

Күн жетилген чырактай,

Күрмөлтөсүң ынак ай.

Күн көрүнгөн тамагың,

Күйгүзүп чок кылат ай.

Сөзүң сулуу чырактай,

Сай-сөөгүмдү чыдатпай.

Сүйрөлтөсүң артыңан,

Сүйөрүңдү чын айтпай.

***

Ууртуңдан секет кетейин,

Жүрбөдүм беле камыкпай.

Татына күлкүң эжеңди,

Толкутуп ийди кайыктай.

Күлкүңдөн эжең үргүлсүн,

Бажырап ачкан түр гүлсүң.

Бапестеп жүз жыл жүрсөм да,

Багыма конгон бир күнсүң.

Жаш бала

Курсагым ачты аябай,

Нанга деп тыйын таштаба.

Сүйүүдөн шиңгил таштап кет,

Сүйгөндү билсең жаш бала.

Кардым бир ачты аябай,

Кантыңды жебейм, мактаба.

Канттан да ширин сүйүүңдөн,

Калтырып кетчи жаш бала.

Сүйлөнүп өтөм жаныңдан,

Суйкая сүйлөп каш кага.

Сүйүпмүн сени кантейин,

Сүйкүмү артык жаш бала.

Карысына баратам
Жаш балага жылмайсам,

Жаштыгыма жолугам.

Карт агайга жылмайсам,

Калем ыргыйт колуман.

Жаш баланы карасам,

Жашыл шибер төрдөмүн.

Карт агайды карасам,

Чөйчөк сүйүүм төгөмүн.

Толгоо тартып сүйүүдөн,

Жаштын чыгып үйүнөн.

Карысына баратам,

Мен ушуга күйүнөм.

Ай койнунда уйпаланам

Күн астынан күндөп өтөм,

Күмүш көзүн карап өтөм.

Ай астынан айлап өтөм,

Алтын чачын тарап өтөм.

Күмүш чачкан нурун жутуп,

Күн кучактап куйкаланам.

Алтын чачын тарап атып,

Ай койнунда уйпаланам.

Айга жеттим, күнгө жеттим,

Күн кучактап Ай койнунда,

Магдырап бир уктап кеттим.

Өбүңүзчү 

Өбүңүзчү, акетай өбүңүзчү,

Көзүмдөгү күн нурун көрүңүзчү.

Кубанычтан эреркеп бир төгүлүп,

Нурга чылап кетейин төшүңүздү.

Өбүңүзчү, өбүшүп кетеличи,

Махабаттын дүйнөсүн кезеличи.

Ак карасы аралаш бул жашоонун,

Таш тагдырын  жаш менен эзеличи.

Өбүңүзчү дагы да өбүңүзчү,

Өзгөртпөңүз кезиксек өңүңүздү.

Менден кетип азапка кабылгыча,

Кучагымда тумчугуп көрүңүзчү.

Миң-миңдеген кыздардын арасынан, 

Издеп келип ийилип өбүңүзчү. 

Карагаттай көзүмдүн карасынан,

Кайыл болуп кагылып көрүңүзчү.

Андан көрө бир келип өбүңүзчү!?!

Күйөөнүн ыры

Тибиртке чыксын тилиңе,

Ушакты буурдап жеген.

Жүрөсүң кыбыр этип,

Жан багып ушак менен.

Ызадан –

Буунтуп салсам бекен?

Чылк уктап жатканыңда.

Тилиңди суурусам ээ,

Ушакты айтканыңда.

Сени туурап –

Боортоктоп кантип жылам,

Тилиң уу,  денең жылан.

Койнуңа жата албадым,

Мен эми,

Кантип сени катын кылам.

Бир жигитке өптүрөм

Койчу жаман сөз айтпайын,

Жаман алга чөктүрөм.

Кечинде эле ушул оозду,

Бир жигитке өптүрөм.

Койчу жаман сөз сүйлөбөй,

Туруп кетем ордуман.

Кечинде эле ушул тилди,

Бир жигитке сордурам.

Айтпайле койсоң болмок

Көңүлүм ооруп калды...

Көкүрөк тооруп Айды,

Көөдөнүм шаңдуу ойноп,

Жүргөнүм сезгениң соң,

Айтпайле койсоң болмок,

Ошондой жаман сөздү.

“Кыздардын чырагы кырк”,

Чырагым эми жанып,

Бүлбүлдөп келатканда,

Үйлөбөй койсоң болмок.

Көңүлүм гүлдөй жумшак,

Ушундай сөздү кургак,

Угузбай койсоң болмок.

Май тамып жалгыз тамчы,

Чырагым кайра жанчы.

Бир гана суранаарым,

Сөзүңдү кайра алчы?!?

Жытоочумун
Жыттоочум менин, жытыңан апаң кагылсын,

Башыңа бакты, жолуңа чырак жагылсын.

Кулунчак кызым кызматым баары сен үчүн,

Жанажан кызым жанымдан артык жанымсың.

Туулган күндөй жайнаган жүзүң өбөйүн,

Кутманым менин кутумду сен деп төгөйүн.

Эркетай кызым жалжылдап карап эркелеп,

Жүрөгүм мына, башыңды койчу жөлөйүн.

Ыйлаба кызым

Теңелбе кызым, кошуна кызга оюнсаак,

Ойнобо кызым, оюндан асти түңүлгүн.

Атасы анын кол менен жасайт бактысын,

Өз бактың үчүн күрөшкүн кызым, жүгүргүн.

Ыйлаба кызым, тагдырда жазмыш ушундай,

Төрөгөн менмин, күнөө жок сенде кымындай.

Садагаң болуп, кагылып кетип калайын,

Чыркырап турган жаныңдан сенин чымындай. 

Энелүү жетим эркетай жетим, бирок да,

Эркелеп жатсак, өнөрдү бизге ким берет,

Өнөрүң өргө чабылсын кызым, такшалгын,

Дүркүрөп дүйнө, атагың чыгаар күн келет.

Өзүңсүң

Теңирим сүйүп бергеним,

Тегеренем эрмегим.

Кудайым сүйүп тапканым,

Куурчактай кылып бакканым.

Сүйлөмүм баары өзүңсүң,

Сүйүнүп көргөн көзүмсүң.

Кадамым дагы өзүңсүң,

Карагат эки көзүмсүң.

Атаңды сүйлөп үшкүрсөң,

Азаптуу башым кайгым бар.

Элжиреп ичим эзилип,

Ичиме салып алгым бар.

Акылман айткан сөздөрдү,

Көкүрөккө түйө жүр.

Тоту куштай сылаган,

Апаңдын баркын биле жүр.

Кенен бол

Кубаттан таят алгыр да,

Кубатсыз жоого алдырба!

Көңүлсүз кепти көп сүйлөп,

Көбүнөн көңүл калтырба.

Чаңкаса суусун кандыраар,

Акылы терең кудук бол!

Керексиз жерде байкабай,

Байланып тилиң дудук бол!

Акмактар айткан айыңга,

Кулагың укпай керең бол.

Береке төгүп чачылып,

Ачылып колуң кенен бол!

Апаңды жаман мөгдөттүң

Урушуп койсо эжейиң,

Көз жашың неге көлдөттүң.

Көз жашың менен каралдым,

Апаңды жаман мөгдөттүң.

Майрамдын асты куттуктап,

Жыттайын дегем жүзүңдөн.

Апаңа кылган белегиң,

Мөлтүр жаш беле көзүңдөн.

Урушчаак эжей деректир,

Кызматтан бир күн кететтир.

Кейибе кызым, элиңе,

Таланттар сендей керектир.

***

Отурба кызым тиземе,

Талыкшып денең талбасын.

Катуусу өтүп тиземдин,

Көтөнүң ооруп калбасын.

Керемет мүчөң, көзүң да,

Күмүштөй мончок сөзүң да.

Керектен керек, бардыгың

Көтөнүң дагы, өзүң да.

Кызыма кат

Сен кечиктиң, каяктасың билбедим,

Түнү менен кирпик көзүм илбедим.

Эстесеңчи энекеңдин абалын,

Жүрөгүмдү жүз жеринен тилбегин.

Күтүп-күтүп көз карегим талыды,

Көчөдөгү көпкөндөрдү сүйбөгүн.

Аяр сүйлөп, таттуу сүйлөп алдашат,

Ала барман ар кошконго тийбегин.

Келер менен оку кызым, кат жазам,

Тамгаларын каным менен жаратам.

Кат экен деп түртүп койбо, кагазга

Жүрөгүмдү таштап кетип баратам.

Уул төрөбөй калыпмын

Сезим менен алыштым,

Семиз эмес арыкмын.

Билбегенге караңгы,

Билгендерге жарыкмын.

Калың элден суурулган,

Кичинекей тарыхмын.

Жата-жата зарыктым,

Жамбаш уюп талыктым.

Убакытка уттурдум,

Уйкучумун аным чын.

Уктай берип, унутуп,

Уул төрөбөй калыпмын.

***

Уугум болоор уулум жок,

Уулдан өткөн кызым шок.

Керегем бар, кызым бар,

Керек болсо көңүл ток.

Дирт этет өлгөн денем

Колумда тагдырым бар,

Оюмда жакшына жар.

Күйөөгө тийдим, анан

Челкейип боюмда бар.

Күйөөгө тийген менен,

Күйөөнү сүйгөн жокмун.

Эмнелер пешенеме,

Жазылган, билген жокмун.

Ээрчишип келе жатсак,

Алдыдан цыган чыкты.

Турмушка төлгө тарткан,

Бу лөлүң жылаан чыкты:

“Үч жылдан ашып-ашпай,

Жашайсың кажылдашып.

Экини төрөйсүң да,

Кетесиң ажырашып.

Узакка бойдок жүрүп,

Көп эркек куштар болот.

Балдарга каралашпай,

Бул эриң душман болот.

Көрөсүң далай азап,

Ыйлайсың, эчкиресиң.

Чоңойтуп балдарыңды,

Күйөөгө кеч тийесиң.

Чоңоюп-чочойгондо,

Балдарың душман чыгат.

Атанын канын тартып,

Жаатташып туштан чыгат”.

Деди да лөлү-цыган,

Ооз ачып а дегиче,

Далдаада кайып кетти.

Табышмак алигиче.

Кеткенмин ажырашып,

Сүйбөгөн күйөө менен.

Каап-деймин өкүнүчтүү,

Койбопмун түлөө берип.

Балдары чоңойгонго,

Баратат душмандашып.

Лөлүнүн сөзүнөн соң,

Койсомчу ташка басып.

...Баратам күйөөм менен...

Лөлүнү көргөн жерден.

Тик туруп төбө чачым,

Дирт этет өлгөн денем...

Мен эмес, менден башка

Мен аны сүйгөн болчум,

Ал мени таштап кетти.

Сүйөм деп алдап жүрүп,

Сүйрөлүп жазга жетти.

Шыңга бой, узун болчу,

Акылы кыска болчу.

Денеси эттен бүткөн,

Кучакка батпай турчу.

Муштаса албан болчу,

Эсепсиз айбан болчу.

Курдашы болот дебей,

Баарына барган болчу.

Балээни баштап кетти, 

Башыман аттап кетти.

Мен эмес, менден башка,

Бешөөнү таштап кетти.

Кийгенге күрмө белен,

Түймөлөп түймө менен.

Бул сериал аяктады,

Аягы түрмө менен.

***

Жамасам болбойт тигиштен,

Көйнөгүм сүзүлүп жүрөт.

Кыз алган ушул эримден,

Көңүлүм бузулуп жүрөт.
Бир караан көрсө каңкуулап,

Кандегим үзүлүп үрөт.

Ал караан ким деп шектенип,

Алганым сызылып жүрөт.

Катка жооп

Жарымды жаш деп санааркап жүрсөм, кой үкөм,

Көздөрүң жаңы төрсөйүп бышкан бүлдүркөн.

Чекеңден сылап, бара гой десем, колума 

Сүйөм деп жазган катыңды салдың бир бүктөм.

Сүйүшүү жакшы, сүйүүдөн көңүл өчөлек,

Сүйөм деп катты жазганга биз да өч элек.

Кыз кезде чүмүп кыялдын чексиз түбүнө,

Сүйгөнүм жап-жаш, суп-сулуу болсо дечү элек.

Ал кезең өттү, өттү деш өзү оор экен,

Сүйөм деп турган жигитти сүйбөш кор экен.

Кол менен бетте бырыштар эле болбосо,

Баягы жүрөк өзгөрбөй дале шол экен.

Таарынба үкө, татыксыз менин жообума,

Таңыркап алба, тагдыры татаал жолума.

Сүйөм деп берген катыңдын жообун атайлап,

Карматкан жокмун пакиза, таза колуңа.
Өзүң сүйгөн Лираңмын

Уктап жатсам бейпил түндө көөшүлүп,

Эшигимди кимдир бирөө каккылайт.

Каккылайт да көзүм ачсам унчукпайт,

“Эй, сен кимсиң, кимсиңер дейм, айткыла!”

Терс бурулуп уктап калсам чүмкөнүп,

Кайра дагы тереземди черткилейт.

Черткилейт да, үн чыгарбай жок болот,

“Эй, сен кимсиң, кимсиңер дейм, кеткиле!”

Уктамышка салып коюп аңдысам,

Жаны калбай, түрс-түрс согуп туйлаган,

Жүрөгүмдүн тамырында жүргөнсүйт,

“Эй, сен кимсиң, жети түндө кыйнаган!”

“Мен, мен эле,   өчүрбөчү ыраңың,

Укталбастан атсын мейли, бир таңың.

Калем кармап үстөлүңө отургун,

Бул мен эле, өзүң сүйгөн Лираңмын!”

Ураа-ураа, сүйгөн Лирам келдиңби,

Талаа-түстөн издеп сени чарчагам.

Түгөйүм бол, түнөгүм бол, жалгызмын,

Бар жигиттер мени чанып таштаган.

...Лира сенсиз жашаганга акым жок,

Таразам бол, тагдырымды калчаган!

Татаал тагдыр

Жараткан – түстү бердиң, өңдү бердиң,

Түз жолду ыраа көрбөй, дөңдү бердиң.

Жаш кезде кучак толо арман бердиң,

Келбетти убактылуу жалган бердиң.

Жигиттер жалт эткире карашканда,

Турпатым түбөлүк деп адашкам да.

Жараткан – кайда сенин калыстыгың,

Бир чымчым бакытыңдан алыс кылдың.

Билем го берген жанды аларың бар,

Жан алып андан эмне табарың бар.

Жаш экем – бардыгына чыдадым да,

Май тамыз карыганда чырагыма.

***

Та​​​​таал тагдыр, татаалдыгың кантейин,

Күйүп-күйүп кемегеңде от болдум.

Күйүтүмдөн ичип кетсем кеп кылат,

Түшүнүшпөй алысташкан досторум.

Катаал турмуш, катаалдыгың сенин ай,

Чиеленем чимирикте жип болуп.

Сеникиндей катаал мүнөз күтө албай,

Кайра баштан сүйүп калам ит болуп.

Төрт саптар                     

«Ооруп жатсам

калем түшүп колуман,

Жакшы ыр тапсам,

ыргып турам ордуман!»

Катуу уктап калмайынча тунжурап,

Өтөт өмүр арабадай кылдырап.

Биз дүйнөнүн колундагы оюнчук,

Каалаганда таштап ийип сындырат.

***

Мен бир тамчы океанга чөмүлдүм,

Барым-жогум билинбестен көмүлдүм.

Азап чегип кыйналганмын канча жыл,

Бар болгону тамчысы үчүн өмүрдүн.

***

Кудуреттин жазалаарын билемин,

Санап бүткүс көптүгүнөн күнөмүн.

Эбин таппай кайталангыс жашоонун,

Күнө жасап, кайра баштап сүйөмүн.

***

Тагдырымдын таклибине көнбөдүм,

Күнөсү жок аксым адам көрбөдүм.

Канча күнөм болсо дагы жүзүм ак,

Кайсыл үйгө кирсем дагы төрдөмүн.

***
Табигаттын табышмагын карачы,

Иштелиптир компьютердик баш менен.

Минут сайын майда бырыш себелейт,

Бүгүнкүдөн кечээ бир аз жаш элем.

***

Тар үйүмдө кенен ойлор төрөлүп,

Көңүлүмдүн өлкөсүнө сыйбадым.

Бар бактымдын баркын билбей ташка чаап,

Канча жылдар чогулталбай ыйладым.

***

Алаканым жайып салып асманга,

Айлап-жылдап бакыт тилеп жатыпмын.

Бүт дүйнөнү ыйлаткандай ыр жазсам,

Андан артык кереги не бакыттын!

***

Кош бол жылдыз, кош бол Ай-Күн, 

       


         Кош жер, суу,

Тазасыңар, аппак дагы, тунук да.

Өзүңөргө таазим кылып, ыр жазган,

Бир кыз жашап кеткендигин унутпа.

***

Кош бол тоолор, талаа-таштар, көк асман,

Бир ордунда мелтиреген байыртан.

Канча кылым кеч төрөлүп силерден,

Канча кылым эрте кетип баратам.

***

Эмнени айтам эч нерсени билбесем,

Кантип ырдайм бир жарк этип күлбөсөм.

Эл ичинде түлкү, жылан болорун,

Мындан ары байкап, билип жүрбөсөм.

***

Идиш сынса сатып алам жаңысын,

Көңүл сынса кайдан алам анысын.

Чогуу жүрүп, араздашкан адамга,

Жаман экен салып өткөн далысын.

***

Мен таарынсам безип кетип баарынан,

Бир таарынсам түбөлүккө таарынам.

Жооткотуп сүйлөгөнүң курусун,

Атып чыгып кеткеним соң табыман.

***

Ушак менен жүрөгүмдү оорутуп,

Ушак менен айыктырып коюшту.

Ден соолугум талкалашып коюшуп,

Күлүп, жыргап жүдаа курсант болушту.

***

Үйлөп уурта, оозуң күйүп калбасын,

Орой айтпа көңүл ооруп калбасын.

Беш манжалар бирдей эмес абайла,

Сүйлөп алып, өзүң сынып калбагын.

***

Эмне дейсиң, ит дейсиңби, итминби,

Арсылдайсың айнегимдин тушунда.

Жалаң  иттин арасында жашасам,

Анда чындап ит болгонум ушул да.

***

Эмне дейсиң, гүл дейсиңби, гүлмүнбү,

Жакшы ооздон жакшы сөздөр чыгат да.

Гүлдөй назик кастарласа алганым,

Анда менин гүл экеним ырас да.

***

Койгун үкөм, карматпагын  оолумаң,

Айылыма киргизбестен тоорубаң.

Сеникине кирбей калсам кайгырбайм,

Беш миң кыргыз тосуп алат жолуман.

***

Койгун үкөм, сыйлабасаң жөн койгун,

Итербегин жулкулдатып колуман.

Кирип барсам үйлөрүнө адашып,

Он миң кыргыз тура калат ордунан.

***

Сөз өлбөсүн, сөз өлгүчө мен өлдүм,

Сөз билбесем  кимдер билет кимдигим.

Сөз багылбай баасын баркын жоготсо,

Менин күнөөм, сенин күнөөң билгиниң.

***

Адамзаттын өмүр жашы кыскарып,

Күндөн күнгө өлүм каптап баратат.

Берчи тагдыр, өлбөстүктүн дарысын,

Өзүм ичпей адамдарга таратам.
***

Жерде жүрүп жер экенин сезбейбиз,

Нанды жейбиз нан экенин билбейбиз.

Аша тоюп курсагыбыз семирсе,

Кесир кылып нанды көзгө илбейбиз.

***

Жаратканым сала бербе кейишке,

А дүйнөдө чыгарчудай бейишке.

Өлгөнүм соң кереги жок бейиштин,

Бул дүйнөдө жеталбасам жеңишке.

***

Кантип жашайм караңгыда, түпкүрдө,

Топуракка кетер болсо көмүшүп.

Таттуусуна такыр тойбой турмуштун,

Ачуусуна келатканда көнүшүп.

***

Жакшы адамды кейип көмүп келишти,

Куран окуп аш таратып беришти.

Аш жегендин бардыгы өлүк, болгону- 

Көрүстөндөн тирүү кайтып келишти.

***

Ушул турган жердин баары көрүстөн,

Бизге чейин далайларды көмүшкөн.
Алар мурда союл алып, балта алып,

Уруу болуп кырылышта өлүшкөн.

***

Ач арбактар түндө сыртка чыгышат,

Той тойлошот, үлпөт сайран курушат.

Эрди-катын этиеттеп эзилиш,

Алар көрүп, алар баарын туюшат.

***

Кандан бүткөн, сөөктөн бүткөн кезинде,

Ылай жууруп топуракты эзгенде.

Чочуп кетпе онтогон үн угулса,

Алар деле тирүү болгон бир кезде.

***

Сүйгөн жакшы сүйө турган чакта бир,

Сүйүү, жаштык өтөт экен баштан бир.

Сүйгөндөн да, жаштан дагы айрылып,

Катуу жаздык жазданармын таштан бир.

***

Мен өлгөндө пар жаздыктын астына,

Калем, кагаз алып келип кой кызым.

Жаназаны түшүрөм деп молдолор,

Сүйрөп чыгып кетелекте бол, кызым.

***

Жер үстүнө бир жаралып келген соң,

Шарап ичип, жигит сүйүп өтөлү.

Келечектүү даңгыр жолдо эртеси,

Ырдап-ырдап ырга айланып кетели.

***

Жакшы тилек ырыскыга жетели,

Бир татымды миңге бөлүп жешели.

Ырга айланып, нурга айланып кеткиче,

Алып жибер ден-соолукка дешели.
***

Токтоо болуш кетектигин билемин,

Токтол дешсе тумшугумдан тийемин.

Тагдырымды табаалаган макоонун,

Таш-талканын сапырылтып ийемин.

***

Мени кудай эшектерге кошконуң,

Жаныма бүт чочколорду топтодум.

Айбандардын арасында мал болуп,

Алар нени жесе жедим, оттодум.
***

Сен бузулган күзгүм болуп жүрбөгүн,

Түспөлүмдү бузуп алып күлбөгүн.

Сенсиз деле душмандарым жетишет,

Түнөгүмө түлкү болуп кирбегин.

***

Жакшы көйнөк кийип чыксам туйлайсың,

Арт жагыман арам кепти шыбайсың.

Жатып алып дөңгөлөктүн астына,

Этегиме чачыраган ылайсың.

***

Келесоом ай, сенде да бар жакшы жак,

Бирок сенде үстөмдүрөөк бакшы жак.

Сатып кетпей, каңгып кетпей кайтарып,

Сенден көрө көк дөбөтүм жакшыраак.

***

Жакындаба, тарт колуңду сунбагын,

Жогу жакшы сендей жалган достордун.

Бир сураарым калкалабай алыс тур,

Мага тийчү күндүн көзүн тоспогун.

***

Макул мени эмне десең дей бергин,

Меникинен үзүп алып жей бергин.

Чала берип, телефондон какшабай,

Мага келсең тынчтык алып жөн келгин.

***

Атыңды да атаганга акым жок,

Жары болуп кеттиң чоочун бүлөөнүн.

Багын ачып бериш үчүн башканын,

Багын кыркып кетиш керек бирөөнүн .

***

Менин сүйүүм деңиз беле чалкыган,

Сүйүүмө тең бирөө чыкпай калкыман.

Арман-ырын ырдап өтүп баратсам,

Узун тилдер ушак төгөт артыман.

***

Эй көк мээ чал, желмогузга окшогон,

Эмне кылган сизди кайбар бул курак.

Көзүңдө уу, жеп ийчүдөй сур качып,

Маймыл дагы сизден бир аз сулуураак.

***

Алтымышың алты жүз жыл болсо да,

Мен жашаган алты күнгө теңелбес.

Айланып кет аргымактай изимен,

Айтышарга менин теңим сен эмес.
***

Көз айнекти тагып алып мурдуңа,

Убалыма калдың дагы ары жок.

Ушакчыны айыктыраар бу дарттан,

Азырынча илимпоздо дары жок.

***

Отко айдаса кыкка качкан шүмшүктөр,

Асылсаңар кетпес жерден кетет тер.

Асыл колду, алтын жанды кор тутуп,

Силер менен басып жүрөм, эшектер.
***

Сүйдүм сени балкып, чалкып көлүңө,

Ушу сени сүйгөндүктөн белги да.

Таштап кетип ак сүйүүмдү өлтүрсөң,

Ме бычакты, өлтүрүп сал мени да.

***

Өткүр көзүң тикен сайып денеме,

Жүз көрүшүп кетсем деле эмеле.

Арак ичип темселеген немедей,

Улам эле келе берем эмнеге!?

***

Неге мени, неге мынча кыйнадың,

Кучагыма кулап жатып ыйладың.

Жашырынып бир келсем да эрээркеп,

Көлдөй болгон көз жаш менен сыйладың.

***

Кучагыңа кирсем түндө уурданып,

Күлкү чаяр муңдуу жүзүң нурданып.

Ырахатка баткан менен көз ирмем,

Калбадыкпы этегибиз булганып.

***

Сени менен эзилишкен жүрөгүм,

Эми минтип азабын жеп жүрөмүн.

Жакшы болмок жакындабай жөн жүрсөк,

Кайра баштан башка күнөө үйөмүн.

***

Анда сенин көзүң жайнап от болчу,

Сеникиндей көздөр мага жок болчу.

Шынарлашып сени бура бастырбай,

Айланаңда жалаң кыздар топтолчу.

***

Өрттөнбөйүн өрттөбөчү секетим,

Өрттөнгүчө опур-топур кез келбей.

Өрт кезимде өртүм өчпөйт дептирмин,

Өрдөк болуп калаарымды эстебей.

***

Өзөгүмө жалын чачып өрт койбо,

Жөн кой мени өчөөр кезде козгобо.

Койчу мени, менден сонун кыздар бар,

Жашып турба, коштошоордо бош болбо.

***

Сени унутпай дайым эстеп калармын,

Жалынармын жарым эстен танармын.

Аттиң арман кеч төрөлгөн бактым деп,

Оор үшкүрүп, бир обдулуп алармын.

***

Өчүрбөстөн чоочун үйдүн жарыгын,

Кырктырбастан кызыл гүлдүн тамырын.

Баш байланып дайрасына куюлдум,

Аз кезигип, көп кечиккен жарымдын.

***

Жүз граммды согуп алып соомун деп,

Тамтуң басып үйгө келет сүйгөнүм.

Соосун, масын айтып салат көздөрү,

Сүйгөнүмдүн чынчыл көзүн сүйөмүн.

***

Сагындыңбы, мен да сени сагындым.

Колду сунсаң жанды сунган жарыңмын.

Чоочун аял төшөп берсе жамынбай,

Өз үйүңдүн ак төшөгүн жамынгын.

***

Кандай сулуу жигиттерди ойлоном,

Карагандан карек оту тойбогон.

Биле келсең сулуулугу бир тыйын,

Бирок жаным, сенден сулуу болбогон.

***

Караан болуп жөлөп таяп жанымда,

Сен бар болсоң очор-бачар айылмын.

Тагдырымды черновиктей чиймелеп,

Сени жазган пешенеме кайылмын.

***

Карап-карап, карай берип тойбоймун,

Көзүң жанып азгырганын койбойбу.

Койчу деги, мынча неге сулуусуң,

Сулуулукту ченеп алсаң болбойбу.

***

Кел ырдайбыз, сүйүүлөрдү көктөгөн,

Жаныбызды тилсиз жоодой өрттөгөн.

Жай таптырбай денебизди коёрго,

Кел ырдайбыз махабатты өчпөгөн!

***

Бала кезден бал татышкан жан досум,

Жигит сүйүп, сыр катышкан кан досум.

Татаал жолдо таштап кеттип тагдырга,

Сенин ордуң алмашалбайт сан досум.

***

Аккан достор алган жарды ээрчишип,

Ай-жыл өттү кабары жок азыр да.

Эски достор эстен чыгып кетишип,

Жаңы достор жеталган жок кадырга.

***

Аккан достор алыстаса кол үзүп,

Эски достор эстейм десе ишенбейм.

Жаңы достор чачылышып кетишип,

Жалган достор жанын берсе ишенбейм.

***

Менби? Менби, баягы эле Бурулмун,

Бар болгону ак сүйүүнүн кулумун.

Сүйбөй койсом кемпир болуп кешпирим,

Сүйүп калсам аркы жоктой сулуумун.

***

Чачым байкуш саксайса да жарашчу,

Анча-мынча айтаар сөздөн адашчу.

Асты жыртык батинкенин ичинде,

Майтак бутум күлүк минип баратчу.

***

Байкуш бетим не кылсам да жарашчу,

Жигиттер жаш, каректерин кадашчу.

Алар менин көйнөгүмдөн көзү өтсө,

Душмандарым батинкеми карашчу.

***

Ыйлай бердим түнү менен басылбай,

Сезилишип жакыным да касымдай.

Баш жарылып, кулак тунуп зыңылдайт,

Ичкен башым эртесинде жазылбай.

***

Башым ооруйт, жүрөк неге оорубайт,

Челек өңдүү башы-көзүм ачакей.

Менменсинген көз караштар түгөнүп,

Таттуу айткан ширин сөздөр канакей.

***

Көкүрөгүм муштум менен койгулап,

Көзүм түшүп калгычакты каш кагам.

Алып кой деп жүздөн сунса кыялбай,

Мен эмнеге ыр жазбастан баш жазам.

***

Cен эмнеге олтурасың унчукпай,

Унчукпастар өлкөсүндө тумчукпай.

Күлбөйсүңбү чын пейилден каткырып,

Өмүр бүтсө калаарың бил дым чыкпай.

Түгөйсүз ак куу көркү жок,



Күйөөсүз келин баркы жок.

***

Катардан азырынча сызбагыла,

Мен бармын араңарда олку-солку.

Жарк этип күйүп өтөм үстүңөрдөн,

Тарс этип жарылуумда ушул жолку.

***

Чыгат деп ушу кыздан үмүттөнө,

Бапестеп жел бешикке бөлөдүңөр.

Бул эмне тирүүлүктө жазаңарбы,

Болбосо мени неге төрөдүңөр.

***

Кийимдин түрүн тандап кийип албай,

Артынан бир шүмшүктү сүйүп калбай.

Алыста шорум катып жүргүчөктү,

Кошунанын уулуна эле тийип албай.

***

Жигиттер алдамчылар, кош болгула,

Бараткан түз жолумду тоспогула.

Сүйүүңөн сузуп бер деп чөйчөк сунсам,

Көңүлдү өлтүрөөр уу кошпогула.

***

Таманым так-тук этет така менен,

Көйнөгүм көркү чыгат жака менен.

Көкүрөк көктү тилеп баратса да,

Ээрчишип баратамын бака менен.

***

Мен ырды жазып жүрсөм барак-барак,

Ыр мени жазып салды бөлөк-салак.

Оозуна ал жетпеген ичкич деди,

Бузулган катын дешти өлө жалап.
***

Мен жазсам жыргап жаздым, туйлап жаздым,

Махабат кайрыктарын ыйлап жаздым.

Бир гана ичкиликти оозанбадым,

Түгөнбөс сүйүүлөрдү ырдап жаздым.

***

Кел бери, өлтүрөмүн бүгүн сени,

Коньякка кошуп койгон ууну берип.

Ойт берип кылтактайсың, бултактайсың,

Кыйнайсың кайра өзүмө уу ичирип.

***

Ар кандай басынтуудан ташып кеттим,

Ыйлаган жокмун бирок жашып кеттим.

Эркекмин деген эркек кошунамды,

Эркекче сабап туруп басып кеттим.

***

Канчалык кенен болсо жердин үстү,

Бизге тар ошончолук аалам ичи.

Дүйнөдөн кезикпейбиз деген менен,

Ичи тар тагдыр кайра кезиктирди.

***

Акылга башым жарды, мээм чала,

Алдыда келечекти тактабапмын.

Кетирген каталарым өчүрө албайм,

Өчсө эле баарын сызып таштамакмын.

***

Үстүңдөн булуттарды айдайм дедиң,

Үйүңдөн акмактарды жайлайм дедиң.

Үзүлүп түшүп жүрүп үйлөнгөн соң,

Үшкүрүп, айдаш-жайлаш кайдан дедиң.

***

От коюп алаканга алоолотуп,

Өчүрүп үйлөп салдың жаралатып.

Сен менин эң алгачкы карлыгачым,

Сен менин эң акыркы салтанатым.

***

Сурасам дары бер деп жараатыма,

Уу сыйпап шылдың кыла кыйнап аттың.

Сен менин эң биринчи махабатым,

Сен менин эң акыркы кыяматым.

***

Бактымды сунган кезде албайт белең,

Даңкымды даңазалап калбайт белең.

Өз үйүм - өлөң төшөк болуп алсак,

Үстүңө май чырактай жанбайт белем.

***

Көзүңдү күлмүң этип жарык чачкан,

Кезинде жылдыз го деп аша чапкам.

А көрсө жөп-жөнөкөй көздөр тура,

Болгону махабаттан жапа тарткан.

***

Сумсаям, кумсарам да өңдөн азам,

Сүйгөндүн күйүтүнө жүздөн басам.

Убада бергендеги ырлар жазбай,

Жүрөктү муңкандырган сүйүү жазам.

***

Кеп угам акылы улук акылмандан,

«Сак болгун кызым калпыс жаңылгандан».

Жаңылуум санак жеткис, эсеби жок,

Жарат күч жүрөк жүзгө жарылгандан.

***

Кеп угам акылы кем апендиден,

«Сүйүшүү а дүйнөдө макүрө» деген.

Жашооңду а дүйнөдө урганым жок,

Бу дүйнөң көркү чыгат күнөө менен.

***

Ал айтат сүйүү жалган ишенбе деп,

«Чын сүйүү кинолордо, дастандарда».

Эгерде менин сүйүүм жалган болсо,

Сенин да жаралганың жалган анда.
***

Бир көрсөм ультрадан мыкты көрөм,

Бир көнсөм айтканыңдан чыкпай көнөм.

Бир сүйсөм ак деңизге сүңгүп кетип,

Бир өлсөм келбей турган болуп өлөм.

***

Же ооруп, же ар кандай себеп менен,

Күн бүтүп ажал жетсе өлөт адам.

Бирөөнүн өлгөнүнө кейип жүрүп,

Бир күнү өзүм дагы өлүп калам.

***

Сүрөттөр мүрзөдөгү жалдыраган,

Өтөмүн жаныңардан жайды-жайлай.

Муңайым күлмүңдөгөн  күлкүңөрдүн,

Жүрөмүн табышмагын жандыралбай.
***

Ыйлайсың, шолоктойсуң, бошоносуң,

Дүйнө ырын акындардын угуздурса.

Чалкайган бир чоң терең деңиз болмок,

Дүйнөнүн акындарын куюштурса.

***

Сагынып сагынчыңды айтып болбой,

Сүйкүмдүү сөздөр менен сүйүп тойбой.

Сүйүүгө сугалактар алдамчылар,

Бозой эй, бозой, бозой…

***

Ыр ырдап, бузуп турам турмуш салтын,

Жаркылдап күлүп койсоң көзүң алтын.

Эркектин бирөө дагы теңдеше алгыс,

Оозуңда сөзүң алтын, өзүң алтын. 

***

Сен кимсиң таалайымдын ачкычыбы, 

Ачып ал кулпулануу эшигимди.

Киргин да каалашыңча тоё жегин, 

Кулпуруп бышып турган жемишимди.

***

Сен кимсиң жүрөгүмдүн падышасы,

Сүйүүмдүн уюп жаткан тоңдурмасы.

Миңдеген илимпозго изилденбейт,

Мендеги махабаттын формуласы.

***

Ушул кез баардыгынан сонун экен,

Чечилбей табышмактуу оюн экен.

Үшүсөң колтугуна бекем кысып,

Жылытаар жалгыз гана коюн экен.
***

Жаш кыз ал он сегизге жаңы чыгып,

Мас кыз ал делбиреген учуп жанып.

Чагылган, өрт да өткүр, бир кездеги-

Өзүмдү көрүп турдум узап барып.
***

Мышыгым чыйырчыкты аңдып турат,

Күүлөнсө тырп алдырбай баса калат.

Кимисин аярымды билбей жатам,

“Күш” десем ак мышыгым ачка калат.

Жолдо өтөт көп өмүр,

 



жолдо, жолдо,

Көп өмүрдү жараткан 

колдо, колдо.

***

Кечке күзгү карасам сулуу кызмын,

Көздөрүнөн адашам ушу кыздын.

Көчүрмөмдү көчүрүп ксерекс,

Жасап алгам куурчагым ушул кызды.

***

Жаман күндү батырбай не кыласың,

Жаман түндү атырбай не кыласың.

Жаман кызды жакшыга тең кыласың,

Мунун баарын жараткан сен кыласың.
***

Жаманды да телтейтип эл кыласың,

Чеченди да делдейтип дел кыласың.

Азулууга алсызды жем кыласың,

Бүт баардыгын жараткан сен кыласың.
***

Жүрөгүмдүн капкагын ачып салгам,

Махабат деп күбүрөп басып калгам,

Түндүн көркүн чыгарсын жаркырап деп,

Жылдыздарды асманга чачып салгам.
***

Келе жаным, колуңду колума кой,

Акыретте акыркы сүйгөнүм бол.

Башка менен бейиште гүлдөгүчө,

Сени менен тозокто жүргөнүм оң.

***

Көзүң өткүр, каруулуу колуң өткүр,

Пешенеңден жыттайын келе өптүр.

Эртең башка жан менен жатаар болсом,

Анда мени кудайым бүгүн өлтүр.

***

Ким бактылуу болбосун сени менен,

Эч ким чыдап жашабайт мени менен.

Басып кетпей кастарлап келатасың,

Билинбеген сыйкырлуу демиң менен.

***

Ар бир ырым сен үчүн, сен деп билгин,

Менин баркым чачылаар сенден кийин.

Көчө сөзгө ишенбей көчөдөгү,

Мага келип чындыкты менден билгин.

***

Бергендеги антыма тура албаймын,

Болгонум бу - күчүм бар ыр арнаймын.

Боздобогун алтыным, кейип, ыйлап,

Мен эч кимди бактылуу кыла албаймын.

***

Тоолор сыйган жүрөгүм, зоолор сыйган,

Асман сыйган жүрөгүм, жылдыз сыйган.

Жүрөгүмдү бүт сыйган, ушу сенин,

Бир гана көз карашың кыйып салган.

***

Бороон болсо борошо, буюгамын,

Шекер болуп шыгырап куюламын.

Күрс жөтөлгөн жарымдын колтугунда,

Шер койнунда жаткандай туюламын.

***

Жүз көрүштүк талаалардан капилеттен,

Ээрчип алып келебиз калбай элден.

Кол алыштык жымыңдап, жүр өбүшүп,

Жүр өбүшүп келели далдаа жерден.

***

Жоолук салдым башыма сарысынан,

Жарылсамбы жүрөктүн ызаасынан.

Жашай берем алданып кыялыма,

Жылдан жылга ушинтип сагындырсаң.

***

Кулагымда күмүштөн иймегим жок,

Күн уялткан күрмөнү кийгеним жок.

Уктап жатсаң уялтып албайын деп,

Уячаңа ийменип тийгеним жок.

***

Кулагымда алтындан иймегим жок,

Ай уялткан ак парча кийгеним жок.

Абайлабай кирдетип албайын деп,

Алкымыңа алтыным тийгеним жок.

***

Толуптурсуң акылың кудук болуп,

Сүйлөбөйсүң сүйлөсөм дудук болуп.

Сени сүйүп акылдан айнып турсам,

Сен өтөсүң көзүңдү жумуп коюп.

***

Жакшы жакка түшүмдү жоруп коюп,

Жалжаңдаган кыздардан коруп коюп.

Дегдеп жүрсөм өзүң деп, жинди болуп,

Сен өтөсүң эриниң соруп коюп.

***

Качан кирип келет деп карп-күрп этип,

Жапыз тамым жанат деп жарк-журк этип.

Алты ай бою күтүпмүн алтыным ай, 

Айы болуп жүрөсүң кимге кетип.

***

Унутулбай эсимде калыптырсың,

Убададан антташкан тайыптырсың.

Адам кызды чекеден чертип жүрүп,

Шайтан кызга үйлөнүп алыптырсың.

***

Адам неге түш көрөт уктап жатса,

Эмне мындай түш көрдүм кудай сакта.

Кара түнгө сиңип кет, түшүм тү, тү,

Берээр элем бекерге түштү сатса.

***

Топуракка жуурулуп сөпөт болгон,

Сөөктөрүмдү каргалар чокуп жатат.

Менин ордум башкалар отурушат,

Менин ырым башка кыз окуп жатат.

***

Пешенеге жазганын баары көрөт,

Өлбөй калсам болбойбу акча төлөп.

Адамдарды четинен тере бербей,

«Өлөт» деген сөз өзү качан өлөт.

***

Ыйыктардан ыйык жер кайсы болот?

Мечитте да ыймансыз жүрсө болот.

Сөз жок, үн жок, томсоргон тымтырс жашоо,

Ыйыктардан ыйык жер мүрзө болот.

***          

Кел жарганат, келе гой, көйнөк берем,

Сүйгөнүмдүн үйүнө кирип келчи.

Эмне кылып олтурат билип келчи.

Ак төшөктө мемиреп уктап жатса,

Билгизбестен бетинен сүйүп келчи.

***

Мени сүйгөн жигиттер кайдасыңар,

Эмнеге эле томсоруп калгансыңар.

Өңүм көрүп күзгүдөн чоочуп кеттим,

Ай депсиңер кезинде алдамчылар

Күн депсиңер бир кезде жалганчылар.

***

Эже деген сөзүңдөн айланайын,

Эжекеңдин жүрөгүн жайлабагын.

Эсиркебей эси жок жаштыгыңда,

Эжекеңдей күйүп калбай абайлагын.
***

Көздөрүмдүн кырында уйку олтурат,

Кирпигимди тебелеп кыйнап турат.

Жумулбагын карегим, эшик кагып,

Жазыла элек ырларым ыйлап турат.

***

Автобуста үзүлүп түймө-бүчүм,

Бут тепселет түрткөнгө жетпей күчүм.

Үн алгыда созолоп ошо тушта,

Менин ырым жаңыртат салон ичин.

***

Шоопур аке акча деп чебеленет,

Акчасызды тумшукка уруп ийет.

Ызы-чуудан угулбай салондогу,

Менин ырым мен менен тебеленет.

***

Жети киле эт жеп да семирбепсиз,

Жетимиштен жылкы жеп эңги-деңсиз.

Жер салмактуу ыр сунуп окуң десем,

Муну дагы эт менен жейби дейсиз.

***

Түлкү досум шуудуңдайт куйтуланып,

Дос болом деп кол сунса ыктай койгом.

Арамдарга жолобой алыс бол деп,

Апам айткан сөздөрүн укпай койгом.

***

Эки көз бар адамда, эки түрдүү,

Бирөө чынчыл тик карайт көңүл буруп.

Экинчиси калпычы жымың этип,

Түз жолуңдан азгырат күлүп туруп.

***

Кайтарат деп торпоктой дөбөт баксам,

Айгай салып айылды жарып келди.

Короо жайын чаңдатып кошунамдын,

Канчыгынын кыздыгын алып келди.
***

Төрт сап ырды курсакка түйүп алып,

Кол учума кофтамды илип алып.

Чуркап чыгып кетипмин шашкан бойдон,

Көйнөгүмдү тескери кийип алып.
***

Үйүбүздү аябай кулптаптырбыз,

Күйөм менен конокко шашып жатып.

Кулптагандан эшикти пайдасы не,

Аңыраят терезем ачык калып.

***

Катуу уктап калсам эшиктин,

Шыпшыргасын бирөө жулуптур.

Көңүл тынбай иштен кеч келсем,

Жаман үйүм жакшы туруптур.

***

Дарактардын жалгыз буту бар.

Экөө болсо басып кетишмек.

Кыйып салат бизди кыргыз деп,

Алыс жакка качып кетишмек.

***

Жаны калбай каалга мынча тарсылдайт,

Доочу бекен, карызымы төлөйүн.

Ачыл эшик, ажал болуп жүрбөсүн,

Ажал кандай экендигин көрөйүн.

***

Төшөп салып ырым чыккан гезитти,

Тамак жешип олтурушат коңуздар.

Сүрөтүмдү өздөрүнө окшотуп,

Чиймелешип салышыптыр доңуздар. 

***

Чыныгы сүйүү жок деди бирөө,

Сүйгөндү карап шылдыңдап күлдү.

Бир күнү өзү бирөөнү сүйүп,

Бүт өмүр жетпей бышактап жүрдү.

***

Бит жеген маймыл этегиң жапкын,

Кызарып алаң, көрүнөт ачаң.

Адамдан маймыл туулат экен,

Маймылдан адам төрөлөт качан.

***

Жаадан чыгып атылган жебе,

Чындыкты издеп баратам дебе.

Адамбы, малбы, карыбы, жашпы,

Акылың жетсе  ажалы сенде.

***

Горшокто бирге олтурган досум,

Бөксөмдүн кемин толтурган досум.

Кайдасың азыр, кайдасың азыр,

Ордуңду баспайт он тууган, досум.

***

Жолоочуну ээрчип ит өлөт ака,

Көңүлдөр өчсө ич өлөт ака.

Күттүрүп койгон иш өлөт ака,

Олтура берсек күн өлөт ака.

Ээрчишип жүрүп, ээришпей койсок,

Энчисин албай түн өлөт аке.

                        «Жакшы эркектин

 


баары бүлөлүү.

Өйдө элемин жаман 

   


эркектен»

Сүйөм дебе, сүйүү курусун,

Түгөнүптүр сүйүү Бурулдун.

Карап ташта түндө жатаарда,

Менин дагы уйкум бузулсун.
***

Ырдайм, ырдайм мени токтотпо,

Ырдатпаска сенин акың жок.

Көкөлөтүп кармай албаган,

Кымындай да сенде акыл жок.

***

Ичем, ичем, ичем кармаба,

Ичпе дешке такыр акың жок.

Ыйлайм, боздойм, өксүйм, сооротпо,

Менден өткөн ыйлаак акын жок.

***

Сен акмаксың мени кетирген,

Мен акмакмын сени кечирген.

Сенден тапкан асыл уулдарым,

Сенсиз эле өсүп жетилген.

***

Мени неге антип тиктейсиң,

Таанышыңа окшош бекенмин.

Окшоштуруу өзү азгырык,

Мен окшошпойм, жалгыз, жекемин.

***

Мени неге антип карадың,

Сорок этип улма баш багып.

Окшош дештин өзү шылтоо сөз,

Мен бөлөкмүн, такыр башкамын.

***

Жүрөт дешип дале күйөөсүз,

Каңкуулашса мени кекеткен.

Жакшы эркектер баары бүлөлүү,

Өйдөлемин жаман эркектен.

***

Сагынсам келип көрүнүп кетем,

Көзүңө көлдөй төгүлүп кетем.

Койнумда жойлоп, мойнумдан ороп,

Шамалың бейбаш, өбүлүп кетем.

***

Өзүңдү көрүп сүйүнүп кетем,

Катылган сырдуу түйүнүң чечем.

Чалкайган көлдү батырып жүргөн,

Көзүңдөн сенин үргүлүп кетем.

***

Жүрөктө айыкпас жара бар,

Көңүлдө уюган санаа бар.

Экөөнү бир эмдээр сүйүү да,

Жүрөктөн айыкпас жарадар.

***

Көйнөгүм эски, көңүлүм жаңы,

Көрктөнүп турат үйүмдүн багы.

Көңүлдө кептер, жүрөгүм бирөө,

Жүрөмүн сен деп, сүйүүнүн шамы. 

***

Тагдырым мени табаалап кетти,

Турмушту анда түшүнбөйт элем.

Жанымда жатсаң үстүмдү жаап,

Шыйрагым какшап үшүбөйт элем.

***

Жакшылардын жанын эрте алган,

Жамандарды жерге толтурган.

Тагдыр сен да калыс эмессиң,

Таразаң бар бир аз ооп турган.

***

Курсактан чыгып жуткунуп,

Мүрзөгө чейин жулунуп.

Алкынып жашап келебиз,

Өлбөөчүдөй туюлуп.

***

Жапыс кепе, кара тамдардан,

Чыгат бийик - бийик адамдар.

Киндик кандар тамып элетке,

Элет жактан келет кадамдар.

***

Пактадай аппак булуттар, 

Түндөсү кайда барышат.

Тоо менен коюн алышып,

Тынчтыкта түнөп калышат.

***

Чекеңде бырыш көп го деп,

Сурабай досум жөн койгун.

Ичимди жарган арманды,

Чекеме чаптап койгонмун.

***

Тийишпей жүрчү ырсаңдап,

Кыздардын улуу кырк чачы.

Көкүлүм мейли кырксаң да,

Бактымды менин кыркпачы.

***

Денеме батпай кубанчым,

Чөнтөккө салдым жармысын.

Чөнтөккө батпай кубанчым,

Таркатып ийдим баарысын.

***

Көзүмдөн аккан кубаныч,

Төшүмдү сыйпап ээ бербейт.

Асылган менен акмактар,

Изиме менин тең келбейт.

***

Жаштыгым мени колтуктап,

Жанымдан өтүп баратат.

Махабат деген ыр ырдап,

Авазы жүрөк толкутат.

***

Өртүңө күйүп демиңдин,

Жаштыгым сенден жеңилдим.

Сүйүүнү берген ченебей,

Белеги беле теңирдин.

***

Жүрөккө тикен сайылган,

Жароокер сенин айыңан.

Оп тартып кетти бир караш,

Козголтуп жылуу жайыман.

***

Ар кимдин бети ар бөлөк,

Беттер бар эч ким өбөлек.

Көрүшпөй жүрүп көрүшсө,

Чалпылдап өбөт өбөнөөк.

***

Балдарымдын оорусун,

Чогултуп кудай мага бер.

Эмине берип жатат деп,

Душманым шимшип аңдыса,

Менден алып ага бер.

***

Кеч алып калдым батаны,

Кечигип турдум бутума.

Бакыттын чымчым шооласы,

Тамчылап турат кутума.

***

Кудурет өзүң колдо деп,

Көйгөйүм айтып наалыдым.

Көктөгү турган кудайды,

Кечигип барып тааныдым.

***

Кел, чогуу кыйналалы,

Кел экөөбүз бирге ыйлайлы.

Сүйүшүп, сагынышып,

Сен орусча, мен кыргызча ыр жазалы.  

***

Каалгамды ачсаң көлдөгү айдай көрүнүп,

Ойлорум сынып чачырап түшмөк бөлүнүп.

Кечир деп кирсең күнөөңдү тартып кетмекмин,

Акылсыз жандай шатыра-шатман төгүлүп.

***

Унутуп койгом, жарамды неге ырбаттың,

Ойлонто берип жанымды менин кыйнаттың.

Алганың турса алчактап минип мойнуңда,

Эмнеге келдиң, эмнеге келдиң кымбаттуум.

***

Сапарга чыксам күлүгүм үркүп кошкурат,

Адырдан ашсак жантая баскан таш кулап.

Узарган жолду кыскартыш үчүн кыңылдап,

Ырдайын десем көкүрөк каңгып бош турат.

***

Токтобо жүрөк эс албай дайым согуп тур,

Өмүргө өбөк, дартыма дабаа болуп тур.

Чарчабай чалбай, картайып калбай дүкүлдөп,

Айыкпас оору махабат менен ооруп тур. 

Жигиттин ыры

Бүт дүйнөнү берем десем болбойсуң,

Бүт дүйнөнү бере албайт деп ойлойсуң.

Жайнайсың да, жаркырайсың, айдайсың,

Тамшандырып, таңдантканды койбойсуң.

Бүт ааламды тартуу кылсам чөгөлөп,

Ишенбеген эки көзүң төгөрөк.

Бүт дүйнөнү не кылам деп күлмүңдөп,

Жоодур көзүң чөгөрөт да, чөгөрөт.

Сулуунун пири Таттыбүбү Турсунбаевага

О эже, сиз жөнүндө кантип жазам,

Сизчелик барагым да аппак эмес.

Чүрөктү ( көлдөн эмес океандан,

Кыргызың миң кайрылса тапмак эмес.

О эже, сиз жөнүндө кантип сүйлөйм,

Татыксыз бүткүл сүйлөм, тап-таза эмес.

Бир чымчып, эки түртүп өткөн артис,

Сиз барда жакшы сүйлөм айткан эмес.

О эже, сиз жөнүндө кантип айттык,

Бир да ооз, бир дагы тил чынчыл эмес.

Чын болсо жыгылышып бутуңузга,

Өтүшмөк түртүп эмес, чымчып эмес.

Жаңылат Эже сизди өлдү деген,

Сиз Ак Куу таза жакка учуп кеткен.

Болгону жер которуп кайып болуп,

Силкинип балит жерден туруп кеткен.

Азыркы теректер да сизди туурап,

Суйкайып сулуу болуп өсөм дешет.

Сулуунун Пири болгон эже сизди,

Жол ачкан сулуулукка көсөм дешет.

Ынтымакка келели

Түшүмө кирдиң ак келин,

Кирүүгө акың бар беле.

Кызганып менден жарыңды,

Жүрүпсүң ичиң тар беле.

Кел, курбу болуп алалы,

Уруштан пайда таппайсың.

Уйкуңар бузуп ансыз да,

Түнкүсүн чогуу жатпайсың.

Он күнүн сенде түнөсүн,

Бир күнүн менде түнөсүн.

Ынтымакка келишсек,

Кечирет кудай күнөөсүн.

Лулунун ыры

Жаныңда жатам бирок, жаткан менен,

Тигини унуталбай жатпайымбы.

Алаксып кетет оюм ошол жакка,

Кыйналбай ачык эле айтпайымбы.

Айтканда сокур намысың ойгонот да,

Колдорум баш-көзүмдү коргонот да.

Чучуктай чыңырганым ага жетпей,

Күнөөмдү тартар мурдум шорголоп да.

Умсунуп жатам ойлуу шыпты карап,

Умтулуп шыпты тосуп тиктешесиң.

Мен болсо оодарылам тетир карап,

Сен болсо итчесинен, итчесинен…

Жамгыр

Бир туугандарым Базарбү, Рысбү, Жамгырбек, Майрамбектин эстелигине

Көнөктөп көздөрүмдөн жамгыр төгөт,

Атыңды неге Жамгыр коюшту экен.

Башымдан ат башындай арман кетпейт,

Мүрзөнөр  - үй,

Үйүңөрдүн артындагы чөптү эңкейип,

Жулууга күчүм жетпейт.

Мүрзөнү казыш мага оор бекен,

Тырмалаңдап ачып алып

Чоочутуп уйкүңардан тургула деп,

Ээрчитип кетпейм неге.

Кас катар жатасыңар 

Жамгырбек, Майрамбек, Рысбү, базаркан,

О кургур бир туугандар!

Бир чыгып койгулачы үйүңөрдөн

Көрүшүп кетейин мен.

А дүйнө бары чынбы,

Бар болсо чогуусуңарбы?

Чогууңар менен чыгып,

Көрүнүп койбойсуңарбы?

А дуйнө бары жалган,

Жалган дейин десем, неге

Түшүмө киресиңер.

Баягы эски тамда

Чогуу эле жүрөсүңөр.

Мен өлө сагынганым билбейиңер.

Түшүмө кирбесеңер,

Оор басып оруп калам

Силер түшкө кирген үчүн жашап жүрөм.

Силердин жаныңарды жай жатсын деп,

Ыраазычылык бере элекмин.

Силерден алигиче бөлүнө элекмин,

Бул жашоого наразымын,

Жаным чыгып баратып да.

Жамгырбек, майрамбегим,

Жаман көз, жакшы сөзгө көзүктүңөр,

Эгерде өлбөсөңөр

Эки тизгин, бир чырбылды алмаксыңар,

Бу дүнөнү тартипке салмаксыңар,

Токтоолукту, тартипти жаймаксыңар,

Акылдын үстүндөгү каймаксыңар,

Ошол үчүн аз жашап калгансыңар.

Каркыра мүрзөлөрүң тизилишкен,

Эң жакын тууганымдай.

Байма-бай каттай албайм,

Алысмын алыстамын.

Буркурап боздоп коюп,

Буркурап ыйлап жүрөм.

Канча көйнөк кийсем дагы,

Буурчактай көз жашыма боеп жүрөм.

Ойлонсом сайгылашып өйүп жүрөк,

Дагы да канча ыйлайм билбей жүрөм.

Төрт мүрзө!

Төрт периште, төрт жылдыздай,

Көрктөнтүп көк мейкинди жатасыңар.

Өнөктөп жамгыр төгөт

Жамгырды өөп алып,

Көнөктөп жашым төгөм.

Шолоктоп ыйлап жүрөм.

Атыңды неге жамгыр коюшту экен.

Сапарды эскерип

“КР” газетасында иштеп жүргөндө Сапар киши болуп каза болгон. Денесине 19 жолу бычак сайылганда гана жан берген.

Жеңе дебей эже дечүң, өз элең,

Бүт турпатың жылдыз окшош көз элең.

Алп денеңди жомоктогу баатырдай,

Сүрөттөсө түгөнбөгөн сөз элең.

Сен баладан башкача элең жароокер,

Уяң элең күлгөндө да жаркырап.

Ажал үйгө ажал айдап не бардың,

Арман тиштеп учуп кеткен каркырам.

Жап-жаш элең, жакшына элең садага,

Ажал деген тойбойт экен адамга.

Күндөй бала күн астына күлүп жат,

Күмүш күлкүң сээп кеттиң ааламга.

Уктап кеттиң уурдап алып түсүндү,

Алгыр көзүң түбөлүккө сүзүлдү.

Айдай бала ай астында аман жат,

Алтын парда жаап турсун жүзүңдү.

Селкинчек

Күү-күү селкинчек,

Күүлөнүп теп, бери теп.

Көк бешимде ээлигип,

Эңсегенде келип кет.

Күү-күү селкинчек,

Сырың ачпай катып теп.

Азыр келсең эртең кет,

Түндө келсең жатып кеи.

Күү-күү селкинчек,

Серпилгенди билип теп.

Сүйгөн ширин алчаңдын,

Сүр үзүгүн бөлүп кет.

Күү-күү селкинчек,

Жакшы тепсең желип теп.

Атылып кет, ээрип кет,

Атаандашты эңип теп.

Күү-күү селкинчек,

Көңүл отун бөлүп теп.

Тебе алганга сонун кеп,

Тебе албасаң өлүп кет.

***
Ар кимди айтып, клейлеп чаптабаңар,

Кереги жок анын да, мунун дагы.

Бир гана сен, бир гана, бир гана сен,

Бир гана сен азыр да, мурун дагы.

ИштебейсиН баары бмр, жалган дейсиН,

Ишендирбей мойнумда курум дагы.

Айгинелеп берейин эми кантип,

Соолуп бүттү бир жүрөк Бурулдагы.

***

Кабырганын астында жүрөк жатат,

Жалаң эле сүйүүнү сүйлөп жатат.

Жалгыз эле сүйүудөн сайма сайып,

Төрт тарабын гүл кылып түрлөп жатат.

Кабырганын астында эмне түк-түк,

Иштериңди түгөткүн эрте бүт-бүт.

Алапайым кетирип, шаштым алат,

Тигил өтүп баратат, тосуп күт-күт.

Жүрөгүнүн айтканын укпаган ким,

Лакылдаса шапылдап туруп кеттим.

Терезеден караанын көрөр замат,

Босогого секирип учуп жеттим.

***
Ырларым мага кул эле,

Өткөрүп ийсем пул эле.

Сүйүүсүн сүйкөп сыйпаган,

Анда да жүрөк шул эле.

Ырларым азыр кул эмес,

Өткөрөм десем пул эмес.

Мындагы заман ал эмес,

Андагы заман бул эмес.

Жүрөгүм ыйлайт кокуйлайрт,

Азыр эл ырды окубайт.

